
Tenaga katiga jalah bahasa. Kaloe laen bangsa pladjarken kita poenja bahasa, marika bisa djadi terleboer dan teriket oleh kita dalem kabangsa'an. Sebaliknja bagitoe djoega boeat kita. Kaloe doea bangsa mempoenjai saroepa darah dan bahasa, peleboeran ada lebih gampang lagi. Dari itoe bahasa terhitoeng salah-satoe tenaga jang berpengaroe boeat hidoepnja satoe bangsa.

Jang ka'ampat jalah ada agama. Rahajat jang poedja satoe matjem Allah dan satoe matjem leloehoer bisa teriket djadi satoe bangsa. Agama ada satoe factor jang djoega ada mempoenjai pengaroe besar dalem hidoepnja bangsa-bangsa. Liat sadja pada karadja'an Arab dan Judea jang soedah lama moesna, tapi toch bangsa Arab dan Judea tinggal hidoep sampe di'ini sa'at. Sebabnja maka marika tinggal oetoe, maski marika poenja negri soedah loedes, jalah lantaran agama. Sebagimana kitaorang kataoei bangsa Jahoedi hidoep terpentjar diantero doenia. Bebrapa orang terpladjar jang di'ini djeman sanget terkenal, seperti Marx dan Einstein, ada bangsa Jahoedi. Di Engeland, Amerika, dan laen-laen negri, oeroesan-oeroesan jang berhoeboeng sama oewang sebagian besar berada dalem tangannja bangsa Jahoedi. Dengen mempoenjai katjerdikan loear-biasa ditamba poelah dengen adanja itoe kasoedjoetan pada marika poenja agama, bangsa Jahoedi tinggal djadi satoe bangsa djoega. Bagitoe djoega agama Islam telah kasi kakoeatan pada bangsa Arab boeat berdiri djedjek. Laen tjonto jalah bangsa British India, siapa poenja negri maski ini waktoe ada mendjadi negri taloekan, tapi lantaran marika poenja kasoedjoetan pada agama ada begitoe roepa hingga marika poenja bangsa tida bisa djadi loedes

Tenaga kalima jalah adat-lembaga dan kabiasa'an-kabiasa'an. Kaloe pendoedoek negri mempoenjai persama'an adat-lembaga dan kabiasa'an marika bisa djadi lengket dan tergaboeng djadi satoe bangsa. Dari itoe kaloe kita dapetken berbagi-bagi matjem pendoedoek negri sampe bisa teriket djadi satoe bangsa, kita moesti tjari taoe sebabnja pada itoe lima roepa tenaga, jalah persama'an darah, bahasa, tjara hidoep, agama, dan adat lembaga, jang sebagi boeanja peroba'an alam. Itoe perbandingan antara itoe lima matjem tenaga alam dan tenaga sendjata kasi kita satoe pemandangan jang teges tentang perbeda'an artian dari ras atawa nationaliteit dan negri.

